
1.194 hitz
Done Jakue bidea egiteko hamaika era daude. Bidaia erromesak sortzen du, baita hori aurrera eramateko bidea ere. Oinez, bizikletaz eta zaldiz egitea da ohikoena. Erromesak etengabe asmatu behar du egingo duen ibilbidea zerk zapaldu behar duen; oinek, gurpilek... Erromesari eragingo dion barneko nahiz kanpoko bidaiak eroso sentiarazi behar dio, eta horregatik, bidea egiteko moduek mugarik ez dute; erromes lain modu baitaude Done Jakue bidea egiteko. ANE OLAIZOLA 

Erromes beste modu

Traineruan Arraunkadaz arraunkada, Santiagoraino

Aspalditik zuen ideia buruan. Liburu batean irakurri zuen Alemaniako eta Ingalaterrako preso batzuk baporezko txalupetan Galiziara joaten zirela lanera; ondoren, portutik Santiagora erromes joaten ziren oinez, elizaren barkamena eskuratzeko asmoz; Eugenio Cotado oriotarrak (Gipuzkoa) gogoan zuen hori, eta, lagunartean zeudela, Done Jakue bidea arraunez egitea proposatu zuen. 

Esan eta egin. Hilabeteetan itsasoan entrenatzen ibili eta gero, 2007. urteko uztailean Irundik abiatu ziren 20 lagun; asko, aurretik arraunean ibilitakoak. Hilaren 28an Oriotik irten ziren, Santiagora bidean. Kantauri itsasoa zeharkatu eta 12 egunetan iritsi ziren jomugara. Arraunkadaz arraunkada, 470 mila inguru egin zituzten.

Egunero, 05:00 inguruan esnatu eta itsasoa nola zegoen ikustera joaten ziren, kiroldegietan egiten baitzuten lo. Bitartean, batzuk eguraldiaren partearen bila joaten ziren; besteak, berriz, edarien eta janarien bila. Guztien arteko antolakuntza ezinbestekoa izan zen; «guztiok hartzen genuen parte beharrezko gauzak antolatzeko. Gauetan, hurrengo eguneko etapa prestatzen genuen, eta pasatutako egunaren inguruan hitz egiten genuen. Azken finean, terapia bat izan ohi zen», dio Cotadok.

«Ordu eta erdi arraunean ibili eta gero deskantsatu egiten genuen 40 minutu inguru. Bitartean, taldeko beste norbaitek ordezkatzen zuen hori. 15:00 inguruan iristen ginen moilara, eta atseden hartzen genuen». Itsasotik halako bidaia egiteko, gogoa eta zorte ona besterik behar ez dela dio Cotadok, eguraldiak eta itsasoaren egoerak asko baldintzatzen baitu. Halaber, segurtasun eta erreferentzia bezala alboan baporezko txalupa bat eraman zuten.

Bidaiaren mugak itsasoak berak jartzen zituen; «itsasoa ondo bazegoen, ez zegoen arazorik. Baina, mugitzen hasten bazen zalantza izaten genuen jarraitu edo eten. Ez zegoen gure eskuetan eguneko plana». Arazoak arazo, Cotadok berriro egingo luke bidaia itsasoz, bertatik munduak bestelako ikuspegia duelako. «Itsasoaren handitasunean, urez inguraturik, olatuen hotsa besterik ez da entzuten. Egoera horretan, norbera inoiz baino apalago sentitzen da».

Traktorean Presarik gabe, 1950 hamarkadako traktoreekin

Beriaingo (Nafarroa) Juan Miguel Zabalzak eta beste 30 lagunek orain arte ezohikoa izan den ibilgailuekin egin zuten Done Jakue bidea iaz; 1950eko hamarkada inguruko traktore klasikoekin 900 kilometro inguru egin zituzten.

Irailaren 5ean Donibane Garazitik irten ziren, eta, hamar egun beranduago iritsi ziren Santiago hirira. Duela bost urte inguru sortu zitzaion ekimenaren ideia Zabalzari; «Asociacion de Amigos de la Maquinaria Agricola elkarteko kide naiz, eta taldea ezagutarazi nahi genuen. Ez genekien hori nola egin, baina zerbait adierazgarria egin nahi genuen, dugun afizioaren berri izan zezan jendeak. Beraz, Done Jakue bidea traktorez egitea pentsatu genuen», dio Zabalzak.

Beharbada, ez zuten mediorik errazena erabili; horregatik, joan baino lehenago antolaketa zorrotza eskatu zien bidaiak; «horrenbeste ibilgailu gauean uzteko lekuak aurkitu behar genituen herri bakoitzean; beraz, udaletxe haiekin harremanetan jarri ginen. Traktoreekin gindoazen eta bidaia guztia lotu behar genuen aldez aurre».

Horrenbeste kilometrotako bidaiarako, traktoreek ondo egon behar zuten prestatuta. Beraz, ez zuen aparteko arazorik izan taldeak. Zabalzak dio izan zuten oztopo bakarra Santiagora iritsi zirenean izan zela: «Ez ziguten utzi Santiagoko katedral aurreko plazara traktoreekin sartzen. Ez gaude oso gustura jaso genuen harrerarekin. Gainera, Galiziako errepideetan, gehien behar genuen lekuan, ez gintuzten babestu». Galizian izan ezik, bidaian zehar Poliziak eskoltatu zituen erromesak, horrenbeste traktorek bidea oztopatzen zutelako eta hori bideratu beharra zegoelako. 

Traktoretan gauza asko sartu ezin eta laguntzarako beste auto bat izan zuten alboan, motxilez eta bestelako tresnez beteta. «Familiartekoak ere gure alboan joan ziren; horiek, ordea, autoetan egin zuten. Guztira, beraz, 50 inguru ginen bidaiaren amaierarako».

Erromesek 10 etapetan egin zuten bidea; 18 kilometro orduko joaten ziren batez beste, eta zenbait egunetan, 210 kilometroko bidaialdiak egin zituzten; hala ere, ingurukoek giro ona sortzen zutenez, denbora ez zela horren makal pasatzen dio Zabalzak.

Zaldian Arrapaladaka, uste baino gogorragoa

Jose Luis Aranburu (Donostia) zaldiz ari da egiten Done Jakue bidea, beste lau lagunekin batera. Duela hiru urte hasi ziren, bidaia zatika ari baitira egiten. Aurreko bi zatiak 14 egunetan egin zituzten, eta, oraingoan, azkena, 11 egunetan egiteko asmoa dute: Leondik (Espainia) hasi eta Santiagora arte.

Taldeak afizio handia du zaldian ibiltzeko, eta horregatik erabaki zuten modu horretan egitea. Halako bidaia bat egiteko, aurretik zaldiak entrenamendu handia behar izaten du; aldi berean, zaldiarekin doanak aberea ongi ezagutu behar du: «Zaldia ezagutzea ia beharrezkoa da. Norberak ez badu bere zaldia ezagutzen, ez du nabarituko zaldia nekatuta dagoela, baina ezagutzen duenak bai. Bidaia asko errazten du horrek. Asko baldintzatzen du. Zaldiek prestatuta egon behar dute, aurretik egunero dezente ibili behar da haiekin, bidaian egunean 8 ordu inguru egingo baitira», dio Aranburuk. Halaber, zaldiarekin doanak ere aurretik ondo prestatu behar du: «Horrenbeste ordu egunean egitea oso gogorra egiten da, batez ere lehenengo bi egunetan. Hirugarren egunetik aurrera, ordea, gorputzeko mina errazago eramaten da».

Done Jakue bidea, oinez, bizikletaz eta zaldiz egiteko dago prestatuta, baina orain arte egindako ibilaldietan zaldiak pasatu ezin dituzten zatiekin egin dute topo. Hori izan da izan duten oztopoetariko bat, baina ez bakarra; arazorik handiena animaliek gaua pasatzeko lekuak topatzea da: «Bidean aterpetxe asko daude, baina zaldientzako ez dago ezer prestatuta. Beraz, ukuiluetan, horretarako prestatuta dauden garajeetan edo zelaietan igarotzen dute gaua. Hori da gauzarik zailena, aurretik izugarrizko lana eskatzen baitu; zaldiz egin dutenekin hitz eginda eta liburuak irakurrita jakin dugu zaldiek non lo egin dezaketen». Zaldientzako janaria erromesek eramaten dute, eta, horregatik, beste ibilgailu bat izaten dute alboan. 

Oro har, zaldiz egiteak ardura handiagoa eskatzen duela dio Aranburuk, norberaren burua ez ezik animaliena ere kontuan hartu behar delako.

Bizikletan Erronka sinbolikoa, pedalei eraginez

Aitor eta Gorka Aulestia anaiek bizikletak hartu eta bideari ekin zioten 2005. urteko apirilean. Orreagan (Nafarroa) hasi ziren pedalei eragiten, eta hamar egunetan Santiagon ziren, 880 kilometro atzean utzita. Aitorri 1987. urtean giltzurruna transplantatu zioten; Gorka anaiak eman zion. Beraz, 18 urte ondoren Aitorrek zerbait berezia egin nahi zuen, giltzurrunaren adin nagusitasuna ospatzeko; «betidanik izan naiz kirolaria, eta giltzurrun berriarekin 18 urte egin nituenerako Done Jakue bidea egitea pentsatu nuen, anaiarekin batera. Ekintza sinbolikoa izan zen, eta familiari ere eskertu nahi nion aurretik egin zutena», dio Aitor Aulestiak.

Egunean zazpi ordu inguru egiten zituzten, eta aterpetxeetan egiten zuten lo. Aitorrek bizikletaz egitea pentsatu zuen, hori zelako gehien menperatzen zuten medioa. «Oinez, beharbada, politagoa izango da, bizikletaz egitean xehetasun asko galdu egiten baitira. Bizikletarekin, ordea, ondo moldatzen naiz, eta denboragatik ere, hala egitea erabaki genuen».

Eguraldia ez zuten lagun izan, eta horrek asko zaildu zuen bi anaien bidaia. Apirilean egitea pentsatu zuten, eta garai horretan arazo handirik ez zuten izan aterpetxeetan gaua pasatzeko; «aterpetxeetan oinezkoek dute lehentasuna; ondoren, bizikletan doazenek; eta, azkenik, zaldiz egiten dutenek. Aterpetxea beteta egongo balitz, besteren bat topatu beharko genuke, baina, hilabete horretan ez da egoten horrelako arazorik».

Aulestia anaiek komunikabideen jarraipen handia izan zuten Done Jakue bidean, 18 urte atzerago izandako ebakuntza zela eta. «Zenbaitetan, afaltzen ari ginenean egiten ari ginen bidaiari buruzko erreportajeak ikusten genituen. Han zeudenak harrituta geratzen ziren orduan. Horrek guztiak indarra ematen zigun aurrera jarraitzeko».

Orain, Aitor Aulestiak Done Jakue bidearekin zorretan dagoela sentitzen du; bideak berari eman dion esperientzia nolabait itzuli behar diola uste du. Beraz, erromesei laguntzeko, aterpetxean denboraldi batean lan egiteko asmoa du. Etorkizunerako erronka du hori.

